
IAKOBO (O IAMES) GENA
TORETORE

Iakobo (o Iames) vaga-foforina gurugari

Mai fefa tu Iakobo (o Iames), Iesu tarina, na
etoreato. Gia tu Ierusalema ekalesia gorikauna
tarimana ta. Mai fefa etoreato laganina tu 45 ma
49 fakari nuganai ta, mo tu Iesu emaseto murinai.

Mai fefa etoreato korana tu, 1) Heberu
ekalesiari veribagani ema meto baregori
gegoitagoto-goi nai, nugari bene vaga-gwagigiri
etato; 2) Heberu ekalesiari vefakari ai tu
veiga ema maguri asi rorogotori tari gegorato-
goi, naima mogeri bene vei-rorogotori gana
uranai; 3) Heberu ekalesiari bene kira-varari,
vegabidadama korikorina tu veiga namori na
bevaga-foforiani.
Iakobo na mai fefa tu maigesi eboiogaiato:
1. Vegabidadama veribagani na betovo-nagiani
ema bevaga-foforiani - karoa 1:1-18
2. Vegabidadama gera gauvei e veiga na bevaga-

foforiani - karoa 1:19-2:26
3. Vegabidadama gera guruga na bevaga-foforiani

- karoa 3 .
4. Vegabidadama Barau korana-iagina magurina

korikorina na bevaga-foforiani - karoa 4-5

1 Au Iakobo (o Iames), Barau e Veregauka Iesu
Keriso geri vetugunagi tarimagu, geguna mai fefa
eiagosini, gomi Isaraela dogoromi gabanana ru-
arua (12) tanobara boruri ai gotanu-lausilausini
gemi ai. Avaga-namomini.

Veribagani genana vegabidadama bekokoreni

2 Tarikakagu mabarami, veribagani irauirau
bogo goitagorini nai, bogono iaku-iagiri mogo.
3 Korana gomi ribami, veribagani na gemi
vegabidadama etovo-nagirini nai, kokore ema
vevaga-gwagigi evaga-gorarini. 4 Benamo kokore
ema vevaga-gwagigi gemi ai bene barego-
korikori, be gemi ai maki kerere ta asi bene
tanu e vetoukau ta maki asigina, ema dagara tai
asi bogono rabu.

5 Senagi bema gomi fakami ai ta asi iaunegana
nai tu, Barau bene nogia, gia na beviniani, ko-
rana Barau tu nugana mabarana ema nugana
ma iakuna gesi gia genogiani tarimari mabarari
evinirini. 6 Senagi enogini nai tu vegabidadamai
mogo bene nogi, nugana asi bene daradara.

Korana eiauvo-iauvoni tarimana tu davara ure-
urena iavara na ekwari-iago kwari-iagomaiani

kavana. 7 Mogesi tarimana tu bene riba, gia
Veregauka genana dagara ta tu asi bedogariani.
8 Etugamagi-ruaruani tarimana tu gena gauvei
mabarari ai asi eruga-gigitarini.

Asi gena-gana tarimana ema ma gena-gana
tarimana

9 Tarikaka ta asi gena e asi gana tu bene
iaku, korana Barau genai gia tu barego. 10 Ema
ma gena ma gana tarimana maki bene iaku,
Barau na betore-varigoani neganai. Korana
berekwa-rekwani boga veraverari kavana.
11 Garo emarageni nai, ekirini gugurana na
gauga etunu-maraiani, benamo veraverana

eketo-vagini, gitagitana marevana ekorini. Gena-
gana vovoka tarimana maki mogesina kavana
berekwa-rekwani gena taga Zauveiri iagoviniri
nuganai.

Vetovonagi ema veribagani ainana eiagomani

12 Veribagani nugari ai evevaga-gwagigini tari-
mana tu bene iaku, korana mo vetovonagi beko-
rini nai, rogo beruga-tagoni tu maguri koronana
begabiani. Mo maguri tu Barau na ekiragi-toreato
gia geura-viniani tarimari geri. 13 Bema tarima
ta veribagani edogariani nai, asi bene kira, “Mai
veribagani tu Barau genana eiagomani.” Korana
Barau tu veiga rakavari na asi bege tovo-nagiani
riba, ema gia na tarima ta maki asi eriba-ganiani.
14 Senagi tarimarima veribagani edogariani tu
bema gia evegwa-vegitani, benamo tugamagi
rakavari na nugana geganiani, gegofaiani. 15 Gena
ura rakavari na nugana gevaga-vonuani, ben-
amo rakava gevaga-goraiani. Ema rakava etubu-
baregoni nai tu mase evaga-goraiani.

16 Tarikakagu namomi, ta na asi bene gofami.
17 Vevaga-gauna dagarari namori mabarari ema
varevare rorogotori dagarari mabarari tu tuguna
na geiagomani, Mama Tamana, guba mamana
eveiato Barauna, genana gemarigoni.  Guba
mamana eirauni, senagi gia tu asi eirauni o
mukuna na maki asi egabiani. 18 Gia taugena
gena urali mogo gena guruga mogonina genana
evaga-magurirato, korana tarimarima ema
gemagurini dagarari tari gimana na eveirito
dagarari mabarari fakari ai bitana guine gana.

Segagieveiga

19 Tarikakagu namomi, maiga tu bogono rib-
aia: Gomi tata guruga segagi-segagiri ai bogono
garimogi, senagi gurugai bogono vegabitari, ema
asi bogono baru-garigari. 20 Korana tarimarima
geri baru gerina Barau gena veiga rorogotori asi
bege foforini. 21 Moga lorinai maguri rakavari
ema veiga mirori mabarari bogono fitogari. Ba-
rau na nugami ai evaroato gurugana bogono gabi-
ragea ma manaumi gesi. Korana mani guruga na
bevaga-magurimini riba.

22 Gena guruga tu asi bogono segagiri
mogo, senagi gosegagirini gurugari tu gemi
veigai bogono vaga-foforia, taugemi bogo
vegofani garina. 23 Deikara Barau gena guruga
esegagiani mogo, senagi veigana tu asi eveiani
tu vegia al taugena goirana egitaiani kavana.
24 Taugena vegiai evegitani, benamo eraka-
vegitani nai tu ma evetuga-rekwani gia vetogana
tu aigesina. 25 Senagi deikara taravatu namo
vedaureana, tarimarima geri rakava eruga-
vagirini taravatuna, egita-ginikauani, esegagi-
vanagi vanagiani ema asi esegagi-taguini, senagi
gena veigai evaga-foforiani, gia tu Barau na gena
gauvei mabarari nugari ai bevaga-namoani.

26 Bema tarima ta taugena evekiragini tu Barau
ekorana-iagiani etoni, senagi meana tu asi enar-
iani, mani tarima tu taugena mogo evegofagofa-
iagini ema Barau korana-iagina veigana maki asi

tauna. 27 Gita Tamara Barau na ekalesia ta-
rimana namo vedaureana e mogonina maigesi
etugamaglanl Gara e vabu gerl tagitagi ai eglta—
gaurini ema taugena evenarini tanobara mirona

na bevemironi garina.

2

Ekalesia mabarari tu ilaila mogo

1 Tarikakagu mabarami, gera Veregauka Iesu
Keriso mamana e segukana tu barego, gia govaga-
mogoniani tarimami, tarimarima mabarari
bogono gabirage-ilailari, dia geri vetogai bogono
gabi-rageri. 2 Bema tarima ta, §imana ma golo
agevana e gena dabuga maki irau mogo, bema
raka-togani gemi vegogo nuganai, ema asi gena-
gana tarimana ta gena dabuga tu kitakata bema
raka-gurani. 3 Benamo Zomi na dabuga ma
marevana eveiani tarimana tu bogo gubakau-
baregoani, benamo bogo vaga-gurugaiani, bogo
kirani, “Mai tanutanu namonai noma tanu,”
a asi gena-gana tarimana tu bogo kiraiani,
“Tomonai noa ruga,” o, “Mai kurabo ai noma
tanu au kwakugu koranai.” 4 Moga genana gomi
tu taugemi mogo govevaga-irauni ema vevaga-
maoro maki goveiani gemi tugamagi rakavari
gerina.

5 Gosegagi, tarikakagu namomi, Barau na mai
tanobarai asi geri asi gari tarimari egabi-virigirito,
vegabidadama na begene vonuvonu-rage, ema
gena Basileia begene gabia uranai. Mo Basileia
tu Barau na ekiragi-toreato, gia geura-viniani
tarimari mogo bege raka-togani. 6 Senagi gomi
na asi geri ema asi gari tarimari tu gogita-
guiragirini. Dei na gomi evaga-rakavamini, ema
einu-iagomini Kota gabuna gana? Ma geri-gari
tarimari manigesi geveini, ene? 7 Gia na mani

ara namona, gomi na govaga-mogoniani tarimana
arana Keriso, gekiragi-rakava rakavaiani.

8 Dagara namona tu maiga: Barau gena Basileia
taravatuna bogono korana-iagia, Buka Veagai
getoreato maigesi ekirani, “Sevimu tarimana
bono ura-vinia taugemu oveura-vinini kavana.”
Maniga gokorana-iagi korikoriani nai tu maorona
goveiani. 9 Senagi bema §omi na tarimarima
geri vedabuga o dagi ilailari ai mogo gogabi-
ragerini nai, gomi tu rakava goveiani, ema tara-
vatu na maki ekiramini, gomi tu taravatu gokira-
fitogaiani tarimami. 10 Korana mo deikara na tar-
avatu mabarana ekorana-iagiani, senagi sebona
mogo eketoni, gia na taravatu mabarana ekira-
fitogaiani. 11 Korana mo Barau sebona ekirato,
“Asi bono vegura-vanagi,” ma ekirato, “Asi bono
vagivagi.” Moga lorinai bema goi asi bovegura-
vanagini, senagi bovagivagini nai, goi tu taravatu
okira-fitogaiani tarimamu. 12 Gogurugani ema
veiga goveirini nai, Barau gena taravatu bogono
tugamagia, korana mo tu ma segukana tari-
marima geri rakava gerina beruga-vagirini. Moga
maki bea vevaga-maoro vinimini. 13 Deikara
tarimarima asi evetuga-gwarini tu, Barau na
maki gia asi bevetuga-gwaiani gena Kota bareg-
ona garonai. Senagi deikara ta na tarimarima
evetuga-gwarini, Kota garina asi bene vei, korana
vevetugagwa na vevaga-maoro evanagiani.

Vegabidadama ma veigana

14 Tarikakagu mabarami, tarima ta bekirani,
gia tu ma gena vegabidadama, senagi bema

gena veiga na asi evaga-mogoniani nai, kara na-
mona bevaga-goraiani? Mo vegabidadama na
bevaga-maguriani riba ba? 15 Vaga-ilailana, bema
tarikaka tauna ta o vavinena ta asi gena dabuga
ema asi gana ganigani. 16 Benamo gomi ta na
bokiraiani, bokirani, “Ma nuga namomu gesi
noiago. Bono vesego, be asi bene naguremu e
bono ganimase-ginikau!” Senagi tauganina eura-
vinirini dagarari tu asi oviniani, ena namo
tu kara? 17 Vegabidadama maki mogesi, bema
vegabidadama gere§ana mogo ema veigana asi
evaga-foforiani nai tu mase, asi tauna.

18 Senagi tarima ta ma bekirani, “Goi tu ma
gemu vegabidadama, senagi veiga tu au gegu ai.”
Benamo au gegu vevaga-vese tu inigesi, “Gemu
vegabidadama nagitaia. Kamara dabarai bo-
vaga-gitaguni bema veiga asi evaga-foforiani nai?
Senagi au gegu vegabidadama tu fofori, §egu veiga
na evaga-gitamuni.” 19 Goi na ovaga-mogoniani,
Barau tu sebona mogo. Namo! Senagina iauka
rakavari na maki gevaga-mogoniani, benamo
gegogo-gogorini korana gegarini. 20 Goi babo!
Goi ourani tauna korikori nogitaia vegabidadama
veigana asi evaga-foforiani tu asi tauna. 2! Gita

senera Aberahamo tu kamasi nai Barau na
evaga-mogoniato gia tu veiga iobukaiobuka tari-

mana? Gia tu gena veiga na natuna Isako fata
veaga iatanai Barau evarevare-viniato. 22 Be
ogitaiani, gia gena vegabidadama ema gena veiga
tu gegauvei-vegogoto; gena vegabidadama tu gena
veiga na gevaga-mogoniato. 23 Benamo Buka
Veagai getoreato gurugana emogonito, maigesi

ekirani, “Aberahamo na Barau evaga-mogoniato,
benamo Barau na egabi-rageato gia tu vei-

iobukaiobuka tarimana.” Ema Barau na maki
ekiraiato, ekirato, “Au gatagu.” 24 Gogitaiani,

tarimarima tu gena veiga na Barau na egabi-
rageani, dia gena vegabidadama genana mogo.

25 Rahaba mata-boraga vavinena maki mogesi.
Gia tu gena veiga §enana Barau na egabi-rageato.
Isaraela rivirivi tarimari gena numai egabi-
ragerito ema dabara boruna ma etugu-rosirito.
26 Vaga-ilailana taugani asi iaukana tu mase,

vegabidadama maki mogesi, bema asi veigana tu
mase.

3

Murumi bogono nariri

1 Tarikakagu mabarami, gomi gutuma tu ve-
vaga-riba tarimami ai asi bogono iago. Korana
ma ribami, Barau gena Kota garonai gia na gai,
vevaga-riba tarimama, gema veiga tu bevetau-
gitakaurini, dia ekalesia tarimari tari kavana.
2 Gita mabarara garo gutuma kerere taveini.
Senagi bema tarima ta kerere ta asi eveiani gena
gurugai nai, gia tu asi vetoukauna ema tauganina

mabarana benariani riba. 3 Hosi bokanai tari-
tari aurina tatore-togaiani, korana taurani bene

segagira; mogesi tauganina mabarana bita tariani
riba. 4 Lagatoi gotugamagia: Asikeikeina, iavara
baregona na vau ekwari-ragaiani, senagi tarina

tu misina korokoro. Mo tari misina korokorona
na etariani tarimana gena ura gaburi mabarari

gana etari-iagoani. > Moga ilailanai mea makina:



IAKOBO 3:6 ix IAKOBO 3:12

Misina korokoro, senagi dagara baregori eveiavi-
iagirini.

Boga maki aiga baregona, senagi karava misina
na begara-gosiani. 6 Mea maki karava kavana.
Tauganira mabarari fakari ai gia tu rakava
gabuna tauganira mabarana evaga-miroani.
Tauganira ema iaukara evaga-rakavarini. Gera
tanu dabarari mabarari mea na bevaga-
kerererini riba, korana gia tu karava kavana gita
egararani. Mo karava tu egara-vanagi vanagini
gabuna na egabini. 7 Tarimarima tu vevaga-
marana ma ribana, ema gemagurini dagarari
irauirau maki mabarari evaga-maranarini e
evaga-maranarito-goi ilailana manu, mota,
davara dagarari, ema boga bairi maki. 8 Senagi
tarima ta na mea tu rogosi rogo bene vaga-
maranaia. Gia tu rakava ema asi vaga-maranana,
vevaga-mase nanuna rakavana na evonuvonu-
rageto. 9 Gita meara na gera Veregauka
ema Tamara tavaga-namoani, ema meara na
maki Barau na gia vetogana kavana eveirito
tarimarimari tavaga-rakavarini. 10 Mo muru
sebona na vevaga-namo gurugari ema vevaga-
rakava gurugari geraka-vagini. Tarikakagu
mabarami, manigesi veiga asi bene gora. 11 Nanu
gurina sebona na nanu ma mamina ema nanu
mamakina asi beraka-vagini, ene? 12 Tarikakagu,
figi gaunai olive asi begwani ema olive gaunai
maki figi asi begwani. Moga ilailanai damena
nanuna na garuka nanuna asi beraka-rosini riba.

Barau genana eiagomani iaunegana

13 Deikara gomi fakami ai tu ma iaunegana ema
etugamagi-fakani? Gena maguri namori na bene
vaga-mogonia, ema gena veiga namori bene veiri
ma iaunegana e manauna gesi. 14 Senagi bema
gomi nugami ai mama, baru, ema veiavi getanuni
nai, asi bogono kira, “Gai tu ma iaunegama!”
Mogesina gomi na guruga mogonina gokure-
togaiani. 15 Mani iaunega tu dia guba na o Barau
genana gemarigoni, senagi gia tu tanobara gena,
tarimarima nugari na gemarageni ema iauka
rakavari gerina geiagomani. 16 Korana mama ema
veiavi getanuni gaburi tu daradara etanuni, ema
veiga rakavari mabarari maki getanuni. 17 Senagi
guba na eiagomani iaunegana tu asi mirona e
asi vetoukauna ta. Begabi-rageani tarimana gena
veiga tu maiga: Maino, garo-namo, vegata. Gia
tu ma gena vevetugagwa ema gwagwana maki
namori. Veira-veira ema vei-gofakau asi rib-
ana. 18 Maino ai getanuni tarimari tu noga mogo
varovaro gueri gevaroni kavana. Maino na veiga
namori gutuma evaga-gorarini. Mogeri veiga
namori tu tarimarima geri maguri ai gefoforini
noga kwakwa garonai dagara namori gedogaririni
kavana.

4

Tanobara vegatana

1 Vevagi e vevane gomi fakami ai tu kara na
gevaga-gorarini? Mani tu gemi ura rakavari
nugami al taugeri tata gevevagini gerina
geiagomani. 2 Dagara kota Zourani, senagi asi
gogabirini, benamo govagi-vagini. Dagara kota

gouravini-rakavarini, senagi asi godogaririni,
benamo govevaneni e govevagini. Goura-vinirini
dagarari asi godogaririni, korana Barau asi
gonogiani nai. 3 Ema gonoginogini maki asi
gogoitagoni, korana gemi tugamagi tu rakava;
gourani kara gonogirini dagarari tu geregami na
bogono gaunari.

4 Gomi veguravanagi tarimami, (Barau genana
govegitato tarimami)! Gomi asi ribami tano-
bara gesi bogo vegatani tu Barau asi bogo ura-
viniani? Deikara eurani tanobara gesi bene
vegata etoni tarimana na tu Barau evetari-
viniani. > Buka Vea@ai guruga ta tu maigesi
ekirani, “Barau na gita nugarai etoreato Iauka
Veagana eura-rakavani, gia na bene guine-iagira.”
Gomi gotugamagini mo guruga getore-kavaiato?

6 Senagi Barau gena varevare-bara tu barego
gita gerai. Moga lorinai gena Buka Veagai maigesi
ekirani, “Eveiavini tarimana tu Barau na etore-
vegitaiani, a manau tarimana tu gena varevare-
bara eviniani.”

7 Moga lorinai bogono vevaga-manau, Barau
gaburenai bogono tanu. Satani bogono kira-goia,
benamo gomi gemi na beraga-kwaregani. 8 Barau
genai bogono raka-kavi, benamo gia maki gomi
gemi ai beraka-kavini. Gimami bogono gurigiri,
gomi rakava tarimami! Nugami bogono iare-
vari gomi tugamagi ruarua tarimami! ° Bogono
dabara-doko, bogono nuga-midigumidigu, ema
bogono tagi. Gemi riki tu nuga midigumidigu ai
bene iago, ema gemi iaku tu nugameto ai bene

iago! 10 Veregauka goiranai bogono tutugu-tari,
benamo gia na bene gabi-vaisimi.

Asi bogono vekira-rakava
11 Tarikakagu mabarami, gomi tata asi bogono

vekira-rakava. Deikara na tarikakana ta ekira-
rakavaiani o vevaga-maoro evei-viniani tu Ba-

rau gena taravatu ekira-rakavaiani ema vevaga-
maoro evei-viniani. Bema goi na taravatu vevaga-
maoro ovei-viniani nai, goi na tu asi okorana-
iagiani, senagi vevaga-maoro tarimanai oiagoni.
12 Barau geregana mogo tu taravatu evini-rigoni
e vevaga-maoro evinini tarimana. Gia geregana
mogo ma segukana bevaga-magurini ema bevaga-
rakavani. Goi tu deikara, be sevimu tarimana
vevaga-maoro ovei-viniani?

Asi bogono veiavi o vekokoroku

13 Gosegagi, gomi deikara maigesi gokirani,
“Toma o boinani gita tu bita iagoni mai taoni
0 iomo taoni gana. Monai lagani sebona bita
tanuni, benamo bisinesi bita gwa-ragaiani, moni
asi gadara bita dogarini.” 14 Gomi asi ribami gemi
maguri boinani tu kamasi bevetoreni. Gomi gemi
maguri tu kara? Gomi tu gogu kavana, ebere-
rosini negakotuna, benamo ma erekwarekwani.
15 Gomi tu maigesi bogoro kira, “Bema Veregauka
beurani nai tu bita magurini ema maigesi
mogesi bita veini.” 16 Senagi gomi tu govevaga-
rageni ema goveiavini; mogesi vevaga-rageri tu
rakava.

17 Moga lorinai, kamara tarima ma ribana, gia
na veiga namona bere veia dagarana, senagi asi
eveiani nai, gia tu veiga rakava tarimana.

S

Farefare gutuma tarimami lorimi bogono ve-
tore
1 Ma gemi farefare gutuma tarimami, gosegagi!

Bogono tagi, bogono tagi-kogokogo, korana
midigumidigu asikeikeina gemi ai mani
eiagomani. 2 Gemi farefare mabarari tu bege
boraga, ema gemi dabuga tu faro na bege ganiri.
3 Gemi golo ema gemi silva tu bege lala-lala o
rasta. Mo lala-lala na tu gomi bekiragi-rosimini,
ema virigomi beganirini karava kavana. Mai garo
dokori gana gemi taga gosenurito. 4 Gosegagi,
gemi vamokai gegauveito tarimari gomi na voiri
asi govinirito. Geri nuga-vekwaragi gosegagi! Mo
gemi ganigani gevaga-vegogorito tarimari geri
tagi tu varau Iaru-korokoro Veregaukana na bea
segagia. > Gomi emi maguri mai tanobarai tu
tagai e iaku verere nuganai, ema gogoregore-
rakavani. Bogo ganimase ema bogo goba-rakava,
vagivagimi garona tu varau bevotu. 6 Gomi na asi
geri rakava tarimari govaga-daga-kavarito ema
govagi-maserito, gia na asi gegabi-iaunagimito.

Vevaga-gwagigi ema guriguri

7 Tarikakagu mabarami, bogono vevaga-
gwagigi bene iago mo, Veregauka bene iagoma.
Iaraga tarimana gogitaia, evaga-nogani, Zena
vamokai varovaro dagarari tauri namori
enaririni, evevaga-gwagigini eiagoni mo, gura
guinena e gura ma beragu-gabini gurana eraguni.
8 Gomi maki bogono vevaga-gwagigi. Nugami
begene kokore, korana Veregauka gena iagoma
maki varau bekavinagi.

9 Tarikakagu mabarami, taugemi fakami ai
asi bogono verori-tore, Barau na vevaga-maoro
bevinimini garina. Gosegagi, Kota esegagini
tarimana tu varau gatama-bokai eruga-tagoni.
10 Tarikakagu mabarami, Veregauka aranai
gegurugato-goi peroveta tarimari gotugamagiri.
Geri midigumidigu nugari ai gevevaga-gwagigito-
goi. Gomi maki mogesi bogono vevaga-gwagigi.
11 Gogitaiani, gita na tavaga-ragerini, korana
gevevaga-gwagigito nai.  Iobu gena vevaga-
gwagigi varina tu gosegagiato, ema Zomi ma
ribami, Veregauka na kamasi dokonai voina
namona eviniato, korana Veregauka gena
veuravini ema gena vevetugagwa tu barego
vedaurea.

12Tarikakagu mabarami, dagara barego vedau-
reana tu maiga: Guruga gwagigiri na asi bogono
kiragi-tore gemi guruga vaga-mogoniri gana.
Guba o tanobara o dagara boruna ta aranai asi
bogono kiragi-tore. Bema “Oi” gotoni nai tu,
ol mogo bogono si, a “Asigina” gotoni nai maki,
asigina mogo bogono si. Mogesi tu Barau na asi
bekiramini gomi tu kerere.

Guriguri ma segukana

13 Gomi fakami ai ta emidigumidiguni ba? Bene
guriguri. Ta eiakuni ba? Barau vaga-ragena
mariri bene gabi. 14 Ta ekeveni ba? Gia tu
ekalesia gegori-kauani tarimari vetuguri bene
vel, begenema guriguri gia iatanai ema diga na
begenema daua Veregauka aranai. 15 Benamo
gaugau ma vegabidadamari gesi nai tu, keve



IAKOBO 5:16 XV IAKOBO 5:20

tarimana benamoni. Barau na gena keve be-
vaga-namoani, ema bema rakava eveito nai,
gena rakava betugamagi-fitogarini. 16 Moga lori-
nai, gemi rakava karomi tata geri ai bogono Kki-
ragi-foforiri, ema tata geri bogono guriguri, be
gemi keve na bogono namo. Barau gena ura
eveirini tarimana gena gaugau tu seguka rakava.
17 Elia tu tarimarima gita kavana. Gia eguriguri-
gwadagwadato gura asi bene ragu gana, benamo
tanobarai gura lagani toitoi (3) ma gue imaima
sebona (6) asi eraguto. 18 Ma eguriguri-genogoito,
benamo guba evekeo-fakato, gura ma eraguto;
benamo tano na ganigani ma evaga-goraiato.

19 Tarikakagu mabarami, bema gomi ta Barau
gena guruga mogonina genana beraka-vegitani,
benamo ta na ma bea gori-genogoiani nai tu, veiga
namona beveiani. 20 Bogono riba, deikara na
veiga rakava tarimana gena dabara gegevana na
egori-genogoiani nai tu, gia na mo veiga rakava
tarimana iaukana mase genana evaga-maguriani,
ema rakava gutuma maki Barau na etugamagi-
fitogarini.

